
Gayatri Hridayam

ಗಾಯತ್ರೀಹೃದಯಂ

ಓಂ ನಮಸ್ಕೃತ್ಯ ಭಗವಾನ್ಯಾಜ್ಞವಲ್ಕ್ಯಃ ಸ್ವಯಂಭುವಂ ಪರಿಪೃಚ್ಛತಿ .

ತ್ವಂ ನೋ ಬ್ರೂಹಿ ಬ್ರಹ್ಮನ್ ಗಾಯತ್ರ್ಯುತ್ಪತ್ತಿಂ-ತುರೀಯಾಂ ಶ್ರೋತುಮಿಚ್ಛಾಮಿ .

ಬ್ರಹ್ಮಜ್ಞಾನೋತ್ಪತ್ತಿಂ ಪ್ರಕೃತಿಂ ಪರಿಪೃಚ್ಛಾಮಿ .. 1..

ಶ್ರೀ ಭಗವಾನುವಾಚ .

ಪ್ರಣವೇನ ವ್ಯಾಹೃತಯಃ ಪ್ರವರ್ತಂತೇ ತಮಸಸ್ತು ಪರಂ ಜ್ಯೋತಿಃ .
ಕಃ ಪುರುಷಃ ?ಸ್ವಯಂಭೂರ್ವಿಷ್ಣುರಿತಿ .

ಅಥ ತಾಃ ಸ್ವಾಂಗುಲ್ಯಾ ಮಥ್ನಾತಿ .ಮಥ್ಯಮಾನಾತ್ ಫೇನೋ ಭವತಿ .

ಫೇನಾದ್ ಬುದ್ಬುದೋ ಭವತಿ.ಬುದ್ಬುದಾದಂಡಂ ಭವತಿ .ಅಂಡಾತ್ ಆತ್ಮಾ ಭವತಿ
.

ಆತ್ಮನ ಆಕಾಶೋ ಭವತಿ .ಆಕಾಶಾದ್ವಾಯುರ್ಭವತಿ .ವಾಯೋರ್ಗ್ನಿರ್ಭವತಿ .

ಅಗ್ನೇರೋಂಕಾರೋ ಭವತಿ .ಓಂಕಾರಾದ್ ವ್ಯಾಹೃತಿರ್ಭವತಿ .

ವ್ಯಾಹೃತ್ಯಾ ಗಾಯತ್ರೀ ಭವತಿ . ಗಾಯತ್ರ್ಯಾಃ ಸಾವಿತ್ರೀ ಭವತಿ .

ಸಾವಿತ್ರ್ಯಾಃ ಸರಸ್ವತೀ ಭವತಿ .ಸರಸ್ವತ್ಯಾ ವೇದಾಃ ಭವಂತಿ .

ವೇದೇಭ್ಯೋ ಬ್ರಹ್ಮಾ ಭವತಿ . ಬ್ರಹ್ಮಣೋ ಲೋಕಾ ಭವಂತಿ . ತಸ್ಮಾಲ್ಲೋಕಾಃ
ಪ್ರವರ್ತಂತೇ .

ಚತ್ವಾರೋ ವೇದಾಃ ಸಾಂಗಾಃ ಸೋಪನಿಷದಃ ಸೇತಿಹಾಸಾಸ್ತೇಸರ್ವೇ ಗಾಯತ್ರ್ಯಾಃ
ಪ್ರವರ್ತಂತೇ .

ಯಥಾಗ್ನಿರ್ದೇವಾನಾಂ,ಬ್ರಾಹ್ಮಣೋಮನುಷ್ಯಾಣಾಂ,ಮೇರುಃ ಶಿಖರಿಣಾಂ,ಗಂಗಾ
ನದೀನಾಂ,
ವಸಂತ ಋತೂಣಾಂ,ಬ್ರಹ್ಮಾ ಪ್ರಜಾಪತೀನಾಂ,ಏವಮಸೌ ಮುಖ್ಯಃ .
ಗಾಯತ್ರ್ಯಾ ಗಾಯತ್ರೀಛಂದೋ ಭವತಿ .. 2..

ಕಿಂ ಭೂಃ ? ಕಿಂ ಭುವಃ ? ಕಿಂ ಸ್ವಃ ? ಕಿಂ ಮಹಃ ? ಕಿಂ ಜನಃ ?
ಕಿಂ ತಪಃ ? ಕಿಂ ಸತ್ಯಂ ? ಕಿಂ ತತ್ ? ಕಿಂ ಸವಿತುಃ ?
ಕಿಂ ವರೇಣ್ಯಂ ? ಕಿಂ ಭರ್ಗಃ ? ಕಿಂ ದೇವಸ್ಯ ? ಕಿಂ ಧೀಮಹಿ ?

ಕಿಂ ಧಿಯಃ ? ಕಿಂ ಯಃ ? ಕಿಂ ನಃ ? ಕಿಂ ಪ್ರಚೋದಯಾತ್ ? .. 3..

ಭೂರಿತಿ ಭೂರ್ಲೋಕೋ,ಭುವ ಇತ್ಯಂತರಿಕ್ಷಲೋಕಃ,ಸ್ವರಿತಿ ಸ್ವರ್ಲೋಕೋ,

ಗಾಯತ್ರೀಹೃದಯಂ

ಮಹರಿತಿ ಮಹರ್ಲೋಕೋ,ಜನ ಇತಿ ಜನೋ ಲೋಕಃ, ತಪ ಇತಿ ತಪೋ ಲೋಕಃ,
ಸತ್ಯಮಿತಿ ಸತ್ಯಲೋಕಃ,ಭೂರ್ಭುವಃ ಸವ್ರಿತಿ ತ್ರೈಲೋಕ್ಯಂ ತದಿತಿ
ತೇಜೋ ಯತ್ತೇಜಸೋಽಗ್ನಿರ್ದೇವತಾ ಸವಿತುರಿತ್ಯಾದಿತ್ಯಸ್ಯ
ವರೇಣ್ಯಮಿತ್ಯನ್ನಂ ಅನ್ನಮೇವ ಪ್ರಜಾಪತಿಃ .ಭರ್ಗ ಇತ್ಯಾಪಃ,ಆಪೋ ವೈ ಭರ್ಗಃ .
ಯದಾಪಸ್ತತ್ ಸರ್ವಾ ದೇವತಾಃ . ದೇವಸ್ಯ ಸವಿತುರ್ದೇವೋ ವಾ ಯಃ ಪುರುಷಃ
ಸ ವಿಷ್ಣುಃ .
ಧೀಮಹೀತ್ಯೈಶ್ವರ್ಯಂ,ಯದೈಶ್ವರ್ಯಂ ಸ ಪ್ರಾಣ ಇತ್ಯಧ್ಯಾತ್ಮಂ, ತದಧ್ಯಾತ್ಮಂ .

ತತ್ ಪರಮಂ ಪದಂ, ತನ್ಮಹೇಶ್ವರಃ,ಧಿಯ ಇತಿ ಮಹೀತಿ .ಪೃಥಿವೀ ಮಹೀ .

ಯೋ ನಃ ಪ್ರಚೋದಯಾದಿತಿ ಕಾಮಃ . ಕಾಮ ಇಮಾನ್ ಲೋಕಾನ್
ಪ್ರಚ್ಯಾಯವತೇ .

ಯೋ ನೃಶಂಸಃ . ಯೋಽನೃಶಂಸೋಽಸ್ಯಾಃ ಸ ಪರೋ ಧರ್ಮ ಇತ್ಯೇಷಾ ವೈ
ಗಾಯತ್ರೀ .. 4..

ಕಿಂ ಗೋತ್ರಾ ? ಕತ್ಯಕ್ಷರಾ ? ಕತಿ ಪಾದಾ ? ಕತಿ ಕುಕ್ಷಿಃ ? ಕತಿ ಶೀರ್ಷಾ ? .. 5..

ಸಾಂಖ್ಯಾಯನ ಗೋತ್ರಾ,ಚತುರ್ವಿಂಶತ್ಯಕ್ಷರಾ ವೈ ಗಾಯತ್ರೀ,
ತ್ರಿಪದಾ,ಷಟ್ಕುಕ್ಷಿಃ,ಪಂಚ ಶೀರ್ಷಾ .. 6..

ಕೇಽಸ್ಯಾಸ್ತ್ರಯಃ ಪಾದಾ ಭವಂತಿ ? ಕಾ ಅಸ್ಯಾ ಷಟ್ ಕುಕ್ಷಯಃ ?
ಕಾನಿ ಚ ಪಂಚ ಶೀರ್ಷಾಣಿ ? .. 7..

ಋಗ್ವೇದೋಽಸ್ಯಾಃ ಪ್ರಥಮಃ ಪಾದೋ ಭವತಿ, ಯಜುರ್ವೇದೋ ದ್ವಿತೀಯಃ
ಸಾಮವೇದಸ್ತೃತೀಯಃ .
ಪೂರ್ವಾ ದಿಕ್ ಪ್ರಥಮಾ ಕುಕ್ಷಿರ್ಭವತಿ .ದಕ್ಷಿಣಾ ದ್ವಿತೀಯಾ,ಪಶ್ಚಿಮಾ ತೃತೀಯಾ,
ಉತ್ತರಾ ಚತುರ್ಥೀ,ಊರ್ಧ್ವಾ ಪಂಚಮೀ,ಅಧೋಽಸ್ಯಾಃ ಷಷ್ಠೀ .

ವ್ಯಾಕರಣಮಸ್ಯಾಃ ಪ್ರಥಮಂ ಶೀರ್ಷಾಂ ಭವತಿ, ಶಿಕ್ಷಾ ದ್ವಿತೀಯಂ,
ಕಲ್ಪಸ್ತೃತೀಯಂ,ನಿರುಕ್ತಂ ಚತುರ್ಥಂ,ಜ್ಯೋತಿಷಾಮಯನಮಿತಿ ಪಂಚಮಂ .. 8..

ಕಿಂ ಲಕ್ಷಣಂ ? ಕಿಂ ವಿಚೇಷ್ಟಿತಂ ? ಕಿಮುದಾಹೃತಂ ? .. 9..

ಲಕ್ಷಣಂಮೀಮಾಂಸಾ,ಅಥರ್ವವೇದೋವಿಚೇಷ್ಟಿತಂ,ಛಂದೋವಿಚಿತಿರುದಾಹೃತಂ
.. 10..

ಕೋ ವರ್ಣಃ ? ಕಃ ಸ್ವರಃ ? ಶ್ವೇತೋ ವರ್ಣಃ ಷಟ್ ಸ್ವರಾಃ .. 11..
ಪೂರ್ವಾ ಭವತಿ ಗಾಯತ್ರೀ,ಮಧ್ಯಮಾ ಸಾವಿತ್ರೀ,ಪಶ್ಚಿಮಾ ಸ್ನಧ್ಯಾ ಸರಸ್ವತೀ .

ರಕ್ತಾ ಗಾಯತ್ರೀ, ಶ್ವೇತಾ ಸಾವಿತ್ರೀ, ಕೃಷ್ಣಾ ಸರಸ್ವತೀ .. 12..

ಪ್ರಣವೇ ನಿತ್ಯಯುಕ್ತಾ ಸ್ಯಾದ್ ವ್ಯಾಹೃತಿಷು ಚ ಸಪ್ತಸು .

ಸರ್ವೇಷಾಮೇವ ಪಾಪಾನಾಂ ಸಂಕರೇ ಸಮುಪಸ್ಥಿತೇ .

ಶತಸಾಹಸ್ರಮಭ್ಯಸ್ತಾ ಗಾಯತ್ರೀ ಪಾವನಂ ಮಹತ್ .. 13..

ಗಾಯತ್ರೀಹೃದಯಂ

ಉಷಃ ಕಾಲೇ ರಕ್ತಾ,ಮಧ್ಯಾಹ್ನೇ ಶ್ವೇತಾಽಪರಾಹ್ಮೇ ಕೃಷ್ಣಾ .
ಪೂರ್ವ ಸಂಧಿ ಬ್ರಾಹ್ಮೀ,ಮಧ್ಯ ಸಂಧಿ ಮಾಹೇಶ್ವರೀ,ಪರಾ ಸಂಧಿ ವೈಷ್ಣವೀ .

ಹಂಸವಾಹಿನೀ ಬ್ರಾಹ್ಮೀ,ವೃಷವಾಹಿನೀ ಮಾಹೇಶ್ವರೀ, ಗರುಡವಾಹಿನೀ ವೈಷ್ಣವೀ ..

14..

ಪೂರ್ವಾಹ್ಮಕಾಲೇ ಸಂಧ್ಯಾ ಗಾಯತ್ರೀ, ಕುಮಾರೀ ರಕ್ತಾಂಗೀ ರಕ್ತವಾಸಾಸ್ತ್ರಿನೇತ್ರಾ
ಪಾಶಾಂಕುಶಾಕ್ಷಮಾಲಾ ಕಮಂಡಲುಕರಾ ಹಂಸಾರೂಢಾ ಋಗ್ವೇದಸಹಿತಾ,
ಬ್ರಹ್ಮದೈವತ್ಯಾ ಭೂರ್ಲೋಕ ವ್ಯವಸ್ಥಿತಾದಿತ್ಯಪಥಗಾಮಿನೀ .. 15..

ಮಧ್ಯಾಹ್ನಕಾಲೇ ಸಂಧ್ಯಾ ಸಾವಿತ್ರೀ ಯುವತೀ ಶ್ವೇತಾಂಗೀ ಶ್ವೇತವಾಸಾಸ್ತ್ರಿನೇತ್ರಾ
ಪಾಶಾಂಕುಶತ್ರಿಶೂಲಡಮರುಹಸ್ತಾ ವೃಷಭಾರೂಢಾಯಜುರ್ವೇದಸಹಿತಾ,
ರುದ್ರದೈವತ್ಯಾ ಭುವರ್ಲೋಕ ವ್ಯವಸ್ಥಿತಾದಿತ್ಯಪಥಗಾಮಿನೀ .. 16..

ಸಾಯಾಹ್ಮಕಾಲೇ ಸಂಧ್ಯಾ ಸರಸ್ವತೀ ವೃದ್ಧ ಕೃಷ್ಣಾಂಗೀ,
ಕೃಷ್ಣವಾಸಾಸ್ತ್ರಿನೇತ್ರಾ ಶಂಖ-ಗದಾ-ಚಕ್ರ-ಪದ್ಮಹಸ್ತ-ಗರುಡಾರೂಢಾ
ಸಾಮವೇದಸಹಿತಾ ವಿಷ್ಣು-ದೈವತ್ಯಾ ಸ್ವರ್ಲೋಕ ವ್ಯವಸ್ಥಿತಾದಿತ್ಯಪಥಗಾಮಿನೀ ..

17..

ಕಾನ್ಯಕ್ಷರ ದೈವತಾನಿ ಭವಂತಿ ? .. 18..

ಪ್ರಥಮಮಾಗ್ನೇಯಂ,ದ್ವಿತೀಯಂ ಪ್ರಾಜಾಪತ್ಯಂ, ತೃತೀಯಂ ಸೌಮ್ಯಂ,
ಚತುರ್ಥಮೈಶಾನಂ,ಪಙ್ಚಮಾದಿತ್ಯಂ,ಷಷ್ಠಂ ಬಾರ್ಹಸ್ಪತ್ಯಂ,
ಸಪ್ತಮಂ ಭಗದೈವತ್ಯಂ,ಅಷ್ಟಮಂ ಪಿತೃದೈವತ್ಯಂ,ನವಮಮರ್ಯಮಣಂ,
ದಶಮಂ ಸಾವಿತ್ರಂ,ಏಕಾದಶಂ ತ್ವಾಷ್ಟ್ರಂ,ದ್ವಾದಶಂ ಪೌಷ್ಣಂ,
ತ್ರಯೋದಶಮೈಂದ್ರಾಗ್ನಂ,ಚತುರ್ದಶಂ ವಾಯವ್ಯಂ,ಪಂಚದಶಂ ವಾಮದೇವ್ಯಂ,
ಷೋಡಶಂ ಮೈತ್ರಾವರುಣಂ,ಸಪ್ತದಶಂ ವಾಭ್ರವ್ಯಂ,
ಅಷ್ಟಾದಶಂ ವೈಶ್ವದೇವ್ಯಂ,ಏಕೋನವಿಂಶತಿಕಂ ವೈಷ್ಣವ್ಯಂ,
ವಿಂಶತಿಕಂ ವಾಸವಂ,ಏಕವಿಂಶತಿಕಂ ತೌಷಿತಂ,
ದ್ವಾವಿಂಶತಿಕಂ ಕೌಬೇರಂ, ತ್ರಯೋವಿಂಶತಿಕಂ ಆಶ್ವಿನಂ,
ಚತುರ್ವಿಂಶತಿಕಂ ಬ್ರಾಹ್ಮಂ ಇತ್ಯಕ್ಷರದೈವತಾನಿ ಭವಂತಿ .. 19..

ದ್ಯೌರ್ಮೂರ್ಧ್ನಿಸಂಗತಾಸ್ತೇ,ಲಲಾಟೇ ರುದ್ರಃ,
ಭ್ರುವೋರ್ಮೇಘಃ ಚಕ್ಷುಶೋಶ್ಚಂದ್ರಾದಿತ್ಯೌ,
ಕರ್ಣಯೋಃ ಶುಕ್ರಬೃಹಸ್ಪತೀ,ನಾಸಿಕೇ ವಾಯುದೈವತ್ಯೇ,
ದಂತೌಷ್ಠಾವುಭಯಸಂಧ್ಯೇ,ಮುಖಮಗ್ನಿಃ,
ಜಿಹ್ವಾ ಸರಸ್ವತೀ,ಗ್ರೀವಾಸಾಧ್ಯಾನುಗೃಹೀತಿಃ,ಸ್ತನಯೋರ್ವಸವಃ,ಬಾಹ್ವೋರ್ಮರುತಃ,
ಹೃದಯಂ ಪರ್ಜನ್ಯಮಾಕಾಶಮುದರಂ,ನಾಭಿರಂತರಿಕ್ಷಂ,
ಕಟ್ಯೋರಿಂದ್ರಾಗ್ನೀ,ಜಘನಂ ಪ್ರಾಜಾಪತ್ಯಂ, ಕೈಲಾಸಮಲಯಾವೂರು,

ವಿಶ್ವೇದೇವಾ ಜಾನುನೀ,ಜಹ್ನುಕುಶಿಕೌ ಜಂಘಾದ್ವಯಂ,ಖುರಾಃ ಪಿತರಾಃ,
ಪಾದೌ ವನಸ್ಪತಯಃ, ಅಂಗುಲಯೋ ರೋಮಾಣಿ, ನಖಾಶ್ಚ ಮುಹೂರ್ತಾಸ್ತೇಽಪಿ
ಗ್ರಹಾಃ,
ಕೇತುರ್ಮಾಸಾ ಋತವಃ,ಸಂಧ್ಯಾಕಾಲಸ್ತಥಾಚ್ಛಾದನಂ ಸಂವತ್ಸರೋ
ನಿಮಿಷಮಹೋರಾತ್ರ ಆದಿತ್ಯಶ್ಚಂದ್ರಮಾಃ .. 20..
ಸಹಸ್ರಪರಮಾಂ ದೇವೀಂ ಶತಮಧ್ಯಾಂ ದಶಾವರಾಂ .

ಸಹಸ್ರನೇತ್ರಾಂ ಗಾಯತ್ರೀಂ ಶರಣಮಹಂ ಪ್ರಪದ್ಯೇ .. 21..

ಓಂ ತತ್ಸವಿತುರ್ವರೇಣ್ಯಾಯ ನಮಃ .ಓಂ ತತ್ ಪೂರ್ವ ಜಯಾಯ ನಮಃ .
ಓಂ ತತ್ ಪ್ರಾತರಾದಿತ್ಯ ಪ್ರತಿಷ್ಠಾಯ ನಮಃ .. 22..
ಸಾಯಮಧೀಯಾನೋ ದಿವಸಕೃತಂ ಪಾಪಂ ನಾಶಯತಿ .

ಯ ಇದಂ ಗಾಯತ್ರೀಹೃದಯಂ ಬ್ರಾಹ್ಮಣಃ ಪಠೇತ್ ಅಪೇಯಪಾನಾತ್ ಪೂತೋ
ಭವತಿ .

ಅಭಕ್ಷ್ಯಭಕ್ಷಣಾತ್ ಪೂತೋ ಭವತಿ .ಅಜ್ಞಾನಾತ್ ಪೂತೋ ಭವತಿ .

ಸ್ವರ್ಣಸ್ತೇಯಾತ್ ಪೂತೋ ಭವತಿ . ಗುರು ತಲ್ಪಗಮನಾತ್ ಪೂತೋ ಭವತಿ .

ಅಪಂಕ್ತಿ ಪಾವನಾತ್ ಪೂತೋ ಭವತಿ .ಬ್ರಹ್ಮಹತ್ಯಾಯಾಃ ಪೂತೋ ಭವತಿ .

ಅಬ್ರಹ್ಮಚಾರೀ ಬ್ರಹ್ಮಚಾರೀ ಭವತಿ .ಇತ್ಯನೇನ ಹೃದಯೇನಾಧೀತೇನ
ಕ್ರತು ಸಹಸ್ರೇಣೇಷ್ಟೋ ಭವತಿ .

ಸಮ್ಯಗ್ ಗ್ರಾಹಯೇದರ್ಥಸಿದ್ಧಿರ್ಭವತಿ .. 24..

